
MILLIY IQTISODIYOTNI TRANSFORMATSIYALASH SHAROITIDA DAVLAT-

XUSUSIY SHERIKLIK MUNOSABATLARINI RIVOJLANTIRISHNING USTUVOR 

YO‘NALISHLARI 

 
Ollokulova Feruza Mansurovna 

doktorant 

Termiz davlat universiteti 

E-mail: ollokulovaf@tersu.uz 

ORCID: 0009-0001-4427-1879 

Annotatsiya. Maqolada milliy iqtisodiyotni transformatsiyalash sharoitida davlat-xususiy 

sheriklik munosabatlarini rivojlantirishning nazariy-uslubiy asoslari, institutsional mexanizmi 

hamda investitsion faollikni oshirishdagi ustuvor yo‘nalishlari tadqiq etilgan. Energetika, 

transport, kommunal xizmatlar va ijtimoiy infratuzilma tarmoqlarida xalqaro moliya institutlari 

mablag‘lari, xususiy investitsiyalar hamda davlat kafolatlarini uyg‘unlashtirishga asoslangan 

ko‘p manbali moliyalashtirish mexanizmining iqtisodiy-ijtimoiy afzalliklari bayon etilgan. 

Kalit so‘zlar: davlat-xususiy sheriklik, milliy iqtisodiyot transformatsiyasi, investitsion 

faollik, infratuzilmaviy loyihalar, raqamli boshqaruv, fiskal tavakkalchilik, tender mexanizmi, 

dasturiy yondashuv. 

Kirish 

Milliy iqtisodiyotni transformatsiyasi nafaqat mulkchilik munosabatlarini o‘zgartirish, 

balki investitsiya resurslarini taqsimlash, davlat xizmatlarini ko‘rsatish, iqtisodiy risklarni 

boshqarish va infratuzilma loyihalarini moliyalashtirishni takomillashtirishni taqozo etadi. Bunday 

sharoitda DXSh davlatning strategik maqsadlari bilan xususiy sektorning moliyaviy, texnologik 

va boshqaruv imkoniyatlarini o‘zaro muvofiqlashtiruvchi institutsional mexanizm sifatida alohida 

ahamiyatga deb o‘ylaymiz. 

O‘zbekiston iqtisodiyotida so‘nggi yillarda energetika, transport, kommunal xizmatlar, 

sog‘liqni saqlash, ta’lim va boshqa ijtimoiy infratuzilma tarmoqlariga xususiy investitsiyalarni jalb 

etish bo‘yicha keng ko‘lamli islohotlar amalga oshirilmoqda. Mazkur jarayonlarda davlat-xususiy 

sheriklik loyihalarining iqtisodiy samaradorligini oshirish, xususiy investorlar uchun qulay 

institutsional sharoitlarni shakllantirish va davlat budjetiga tushadigan uzoq muddatli moliyaviy 

majburiyatlarni samarali boshqarish muhim ahamiyatga ega. Xususan, O‘zbekiston Respublikasi 

Prezidentining 2024-yil 30-avgustdagi PQ-308-son qarori[1]da 2024-2030-yillarda davlat-xususiy 

sheriklikni rivojlantirish, iqtisodiyotning ustuvor tarmoqlarida investitsiya loyihalarini amalga 

oshirish, institutsional salohiyatni mustahkamlash va xususiy kapital ishtirokini kengaytirish bilan 

bog‘liq vazifalar belgilangan. Shuningdek, 2025-yil 30-yanvardagi PF-16-son Farmoni[2] bilan 

tasdiqlangan davlat dasturida investitsion faollikni rag‘batlantirish, ekologik barqarorlikni 

ta’minlash va infratuzilmaviy loyihalarni rivojlantirishga alohida e’tibor qaratilgan. 

Biroq davlat-xususiy sheriklik munosabatlarini rivojlantirish jarayonida ayrim tizimli 

kamchiliklar saqlanib qolayotganligini ham alohida qayd etish kerak. Xususan, investitsiya 

loyihalarini ustuvorlik darajasiga ko‘ra tanlash mezonlarining yetarlicha 

integratsiyalashmaganligi, moliyalashtirish manbalarini diversifikatsiyalash zarurati, tender 

jarayonlarining samaradorligini oshirish, loyihalarni raqamli boshqarish va fiskal 

tavakkalchiliklarni baholash mexanizmlarini yanada takomillashtirish talab etiladi. Albatta bu kabi 

mulohazalar, davlat-xususiy sheriklik munosabatlarini rivojlantirishning ustuvor yo‘nalishlarini 

kompleks tadqiq etish, investitsiya loyihalarini shakllantirish, moliyalashtirishning ilmiy-uslubiy 

asoslarini takomillashtirishni taqozo etmoqda. 

 

Adabiyotlar sharhi 

Mazkur yo‘nalishdagi tadqiqotlarda DXSh davlatning moliyaviy imkoniyatlarini xususiy 

sektorning investitsion salohiyati bilan uyg‘unlashtirish, infratuzilma xizmatlari sifatini oshirish 

va davlat xarajatlarining uzoq muddatli samaradorligini ta’minlash vositasi sifatida baholanadi.  

J.Delmonning tadqiqotlarida infratuzilmaviy loyihalarning shartnomaviy asoslari, xususiy 

kapital ishtiroki va risklarni taqsimlash mexanizmiga alohida e’tibor qaratilgan [3]. Muallifning 

yondashuvida DXSh loyihalarining samaradorligi moliyalashtirish manbalarini shakllantirish 

bilan cheklanmasdan, balki davlat va xususiy sherik majburiyatlarini aniq belgilash, loyiha 

risklarini boshqarish hamda uzoq muddatli shartnomaviy munosabatlarning barqarorligi bilan ham 

bog‘liq. Bizningcha, mazkur yondashuvni milliy iqtisodiyot sharoitida rivojlantirish uchun DXSh 

loyihalarini tanlashda hududlarning infratuzilmaviy ehtiyojlari, investitsiya hajmi va iqtisodiy 

samaradorlik ko‘rsatkichlarini yagona baholash tizimiga birlashtirish maqsadga muvofiq. 

S.Hakim va B.Meehan tomonidan avtomobil yo‘llari sohasida davlat-xususiy sheriklik 

samaradorligini baholash masalalari tadqiq etilgan [4]. Mazkur yo‘nalishdagi ilmiy yondashuvlar 

infratuzilma loyihalarini amalga oshirishda davlat va xususiy sektor o‘rtasidagi majburiyatlar, 

xizmat ko‘rsatish natijalari hamda iqtisodiy samaradorlik mezonlarini o‘zaro bog‘liq holda 

o‘rganish zaruratini ko‘rsatadi. Bizningcha, transport va boshqa infratuzilmaviy tarmoqlarda 

DXSh loyihalarini amalga oshirishda budjet samaradorligi va investitsiya qaytimi ko‘rsatkichlarini 

kompleks qo‘llash orqali loyiha tanlash qarorlarining iqtisodiy asoslanganligini oshirish mumkin. 

Y.Zhang tomonidan yashil moliyalashtirish, yashil obligatsiyalar, davlat-xususiy sheriklik 

va texnologik innovatsiyalarning uglerod neytralligi hamda barqaror rivojlanishdagi o‘rni 

o‘rganilgan [5]. Ushbu tadqiqot yo‘nalishi DXSh mexanizmini ekologik barqarorlik va 

investitsion rivojlanish bilan o‘zaro bog‘liq holda baholash imkonini beradi. Bizningcha, 

O‘zbekiston sharoitida DXSh loyihalarining iqtisodiy samaradorligini baholash bilan bir qatorda 

ularning ekologik va ijtimoiy samaradorligini ham hisobga olish, xususan, xalqaro baholash 

platformalaridan foydalanish orqali investitsiya portfelining barqaror rivojlanish maqsadlariga 

muvofiqligini oshirish zarur. R.Roy tomonidan NASAning Space Shuttle dasturi misolida davlat 

va xususiy sektor hamkorligi doirasida bilimlar hamda texnologiyalarni rivojlantirishni boshqarish 

masalalari tadqiq qilingan [6]. Mazkur tadqiqot davlat va xususiy sektor hamkorligining an’anaviy 

infratuzilma bilan cheklanmasdan, innovatsion faoliyat, texnologik salohiyat va murakkab 

loyihalarni boshqarish jarayonlarida ham ahamiyatga ega ekanligini ko‘rsatadi. Bizningcha, 

bunday yondashuvni milliy iqtisodiyotga moslashtirish DXSh loyihalarini boshqarishda raqamli 

texnologiyalar, elektron axborot almashinuvi va integratsiyalashgan monitoring mexanizmini 

rivojlantirishni talab etadi. 

Muallif davlat-xususiy sheriklikni davlat va xususiy sektor o‘rtasidagi uzoq muddatli 

institutsional hamkorlik shakli sifatida baholab, uning asosiy afzalligi investitsion resurslarni 

safarbar etish, infratuzilmaviy loyihalarni samarali moliyalashtirish hamda risk va javobgarlikni 

tomonlar o‘rtasida oqilona taqsimlashdan iborat ekanligini asoslaydi. Muallifning ta’kidlashicha, 

DXShning muvaffaqiyati huquqiy-me’yoriy bazaning barqarorligi, mulkiy munosabatlarning 

aniqligi, shaffof shartnomaviy mexanizmlar va davlat tomonidan qulay institutsional muhit 

yaratilishiga bevosita bog‘liq [7]. Muallifning ta’kidlashicha, davlat va xususiy sektor manfaatlari 

muvozanatini ta’minlash, shaffof shartnomaviy munosabatlarni shakllantirish hamda qulay 

huquqiy muhit yaratish xususiy investitsiyalarni jalb etish va infratuzilmaviy loyihalar 

samaradorligini oshirishning asosiy shartlaridan biridir [8]. Mualliflarning ta’kidlashicha, 

DXShning muvaffaqiyati qonuniylik, samaradorlik, jamoat manfaatlari ustuvorligi, axborot 

shaffofligi va tomonlar javobgarligi tamoyillariga asoslanadi. Shuningdek, huquqiy, 

makroiqtisodiy, boshqaruv va kadrlar bilan bog‘liq muammolarni bartaraf etish hamda tashkiliy-

huquqiy mexanizmlarni muntazam takomillashtirish davlat-xususiy sheriklikni barqaror 

rivojlantirishning muhim sharti ekanligi ilmiy jihatdan asoslangan [9].  

Mualliflarning ta’kidlashicha, DXSh loyihalarining muvaffaqiyati shaffof tanlov 

mexanizmini joriy etish, risklarni davlat va xususiy sherik o‘rtasida oqilona taqsimlash, zamonaviy 

moliyalashtirish instrumentlaridan foydalanish hamda loyiha monitoringini takomillashtirishga 

bevosita bog‘liq. Shuningdek, huquqiy-me’yoriy bazani takomillashtirish, investorlar uchun 

barqaror institutsional muhit yaratish va xalqaro tajribani milliy amaliyotga moslashtirish xususiy 

investitsiyalarni keng jalb etish hamda DXSh loyihalarining iqtisodiy samaradorligini oshirishning 

muhim sharti ekanligi asoslangan [10]. Muallif davlat-xususiy sheriklik asosida tashkil etilgan 

tarmoqlar faoliyatini ilg‘or xorijiy tajribalar misolida tahlil qilib, DXSh mexanizmining 

samaradorligi barqaror huquqiy muhit, risklarni oqilona taqsimlash, mustaqil monitoring tizimi 

hamda xususiy sektor ishtirokini rag‘batlantirish darajasiga bevosita bog‘liqligini asoslaydi. 

Muallif Buyuk Britaniya, Janubiy Koreya va Turkiya tajribalarini O‘zbekiston amaliyoti bilan 

qiyoslab, institutsional islohotlarni rivojlantirish, monitoring mexanizmini takomillashtirish va 

investorlar uchun qulay shart-sharoit yaratish DXSh loyihalarining iqtisodiy samaradorligini 

oshirishning muhim omili ekanligini ta’kidlaydi [11]. 

Yuqoridagi ilmiy tadqiqotlar tahlili ko‘rsatishicha, davlat-xususiy sheriklik 

munosabatlarining samaradorligi investitsiya resurslarini samarali taqsimlash, institutsional 

barqarorlik va risklarni boshqarishga bog‘liqdir. Bizningcha, milliy iqtisodiyotni 

transformatsiyalash sharoitida DXSh loyihalarini hududiy ehtiyojlar va iqtisodiy samaradorlik 

asosida tasniflash, ko‘p manbali moliyalashtirish mexanizmini rivojlantirish, tender jarayonlari 

shaffofligini ta’minlash hamda raqamli boshqaruv tizimini joriy etish maqsadga muvofiq. 

Shuningdek, loyihalarning investitsiya qaytimi, budjet samaradorligi va fiskal tavakkalchiliklarini 

kompleks baholash hamda dasturiy yondashuv asosida institutsional muvofiqlashtirish xususiy 

kapital ishtirokini kengaytirish, infratuzilmaviy rivojlanishni jadallashtirish va investitsion 

faollikni oshirishga xizmat qiladi. 

 

Tadqiqot metodologiyasi 

DXSh loyihalarining 2023-2025-yillardagi rivojlanish dinamikasi, investitsiya hajmi va 

tarmoqlar kesimidagi tarkibiy o‘zgarishlari statistik tahlil asosida baholandi. Davlat-xususiy 

sheriklikning institutsional rivojlanish omillarini aniqlashda PESTLE va SWOT tahlili, uzoq 

muddatli istiqbollarini baholashda ssenariy tahlili hamda Delphi ekspert baholash usullariga 

asoslangan yondashuvlardan foydalanildi.  

 

Tahlil va natijalar 

2023-yil yakuniga ko‘ra, mamlakatimizda davlat-xususiy sheriklik (DXSh) tamoyillari 

asosida jami 978 ta loyiha doirasida bitimlar imzolangan bo‘lsa, 2024-yil yakuniga kelib ularning 

soni 1 134 tani hamda umumiy qiymati 365,1 trln so‘mni tashkil etgan. 2025-yil 31-dekabr 

holatiga ko‘ra esa DXSh loyihalari soni 2 792 taga yetib, 2024-yilga nisbatan 2,46 barobarga 

oshgan. Jumladan, qiymati 1 mln AQSh dollarigacha bo‘lgan loyihalar soni 891 tadan 2 542 taga, 

qiymati 1 mln AQSh dollaridan ortiq loyihalar esa 243 tadan 250 taga yetgan. 2025-yil yakunida 

DXSh loyihalari portfelining umumiy qiymati 29,2 mlrd AQSh dollarini tashkil etgan (1-rasm). 

1-rasm.  

O‘zbekistonda DXSh loyihalari soni dinamikasi 2023-2025 yy* 

 
*https://www.imv.uz/newsletter/boshqalar - ma’lumotlari asosida tayyorlandi 

DXSh loyihalarining tarmoqlar kesimidagi tahlili 2024-yilda umumiy qiymati 365,1 trln 

so‘m bo‘lgan loyiha portfelining 93,1 foizi energetika (339,8 trln so‘m), 4,6 foizi kommunal 

xizmatlar (16,9 trln so‘m) hissasiga to‘g‘ri kelganini, qolgan tarmoqlarning har biri esa 1 foizdan 

kam ulushga ega bo‘lganini ko‘rsatadi. 2025-yil yakunida ham energetika sohasi DXSh 

investitsiyalarini jalb etishning yetakchi yo‘nalishi bo‘lib qolgan. Xususan, energetika tarmog‘ida 

61 ta loyihaning umumiy qiymati 26,7 mlrd AQSh dollarini tashkil etib, jami DXSh portfeli 

qiymatining qariyb 91,4 foiziga teng bo‘lgan. Shu bilan birga, suv xo‘jaligi sohasidagi loyihalar 

soni 1 855 taga yetib, umumiy loyihalarning 66,4 foizini tashkil etgan (2-rasm). 

2-rasm.  

DXSh loyihalarining sohalar kesimidagi tahlili 2023-2025 yy.* 

 
*https://www.imv.uz/newsletter/boshqalar - ma’lumotlari asosida tayyorlandi 

Mazkur holat DXSh loyihalarini shakllantirishda ularning miqdoriy ko‘rsatkichlari bilan 

cheklanmasdan, hududiy infratuzilmaviy ehtiyojlar, iqtisodiy samaradorlik, moliyaviy barqarorlik 

va investitsion natijadorlik mezonlarini kompleks baholash zaruratini yanada oshirmoqda. 

Fikrimizcha, davlat-xususiy sheriklik munosabatlarini rivojlantirishda investitsiya 

loyihalarini ustuvorlik darajasiga ko‘ra tanlash mexanizmini takomillashtirish alohida ahamiyatga 

ega. Bunda investitsiya hajmi, hududlarning infratuzilmaviy ehtiyojlari, loyihalarning iqtisodiy 

samaradorligi hamda xususiy investorlarning moliyaviy imkoniyatlarini o‘zaro bog‘liq 

ko‘rsatkichlar sifatida baholash maqsadga muvofiq. Mazkur yondashuv asosida loyihalarni 

shakllantirishning dastlabki bosqichida hududiy infratuzilma taqchilligi va investitsiya ehtiyojlari 

aniqlanadi, keyingi bosqichda esa loyihalarning moliyaviy-iqtisodiy ko‘rsatkichlari hamda 

xususiy investorlarning kapital jalb qilish imkoniyatlari baholanadi. Natijada davlat-xususiy 

sheriklik loyihalarini iqtisodiy va ijtimoiy ahamiyati, moliyaviy ta’minlanganligi hamda amalga 

oshirish imkoniyatlariga ko‘ra ustuvorlashtirishning ilmiy-uslubiy asoslari takomillashtiriladi.  

Shuningdek, DXSh loyihalarining iqtisodiy samaradorligini oshirishda moliyalashtirish 

manbalarini diversifikatsiyalash va investitsion risklarni tomonlar o‘rtasida oqilona taqsimlash 

muhim ahamiyat kasb etadi. Ayniqsa, energetika, transport, kommunal xizmatlar va ijtimoiy 

infratuzilma tarmoqlarida amalga oshiriladigan yirik loyihalarning kapital sig‘imi yuqori ekanligi 

ularni faqat davlat budjeti yoki alohida xususiy investor mablag‘lari hisobidan moliyalashtirish 

imkoniyatlarini cheklashi mumkin. Shu nuqtayi nazardan, xalqaro moliya institutlari mablag‘lari, 

xususiy investitsiyalar va davlat kafolatlarini o‘zaro muvofiqlashtirishga asoslangan ko‘p manbali 

moliyalashtirish mexanizmini rivojlantirish maqsadga muvofiq, deb hisoblaymiz. Mazkur 

mexanizm xalqaro moliya institutlarining uzoq muddatli kredit resurslari va texnik ko‘magidan 

foydalanish, xususiy kapital ishtirokini kengaytirish hamda davlatning kafolat va qo‘llab-

quvvatlash instrumentlarini aniq shartnomaviy majburiyatlar asosida qo‘llash imkonini beradi. 

Davlat-xususiy sheriklik munosabatlarini rivojlantirishning navbatdagi ustuvor yo‘nalishi 

investitsiya loyihalarini boshqarish jarayonlarini raqamlashtirish va institutsional 

muvofiqlashtirish mexanizmini takomillashtirish bilan bog‘liqdir. DXSh loyihalarining tashabbus 

bosqichidan tender jarayonlari, bitimlarni tuzish, moliyalashtirish, monitoring va yakuniy 

hisobotlarni shakllantirishgacha bo‘lgan jarayonlarni yagona elektron platformada birlashtirish 

investitsion faoliyatning shaffofligi va boshqaruv samaradorligini oshirish imkonini beradi. Bunda 

loyiha hujjatlarini elektron shaklda yuritish, DXSh loyihalarining yagona reyestrini shakllantirish, 

vazirlik va idoralarning axborot tizimlarini integratsiyalash hamda davlatning to‘g‘ridan-to‘g‘ri va 

shartli majburiyatlarini elektron hisobga olish muhim vazifalardan biri hisoblanadi. Mazkur 

raqamli boshqaruv mexanizmining joriy etilishi davlat organlari va xususiy investorlar o‘rtasida 

axborot almashinuvini tezlashtirish, ma’muriy jarayonlarni soddalashtirish, loyihalar ijrosi ustidan 

doimiy monitoringni tashkil etish hamda investitsiya qarorlarini qabul qilishda axborotning 

ishonchliligini oshirishga xizmat qiladi. 

 

Xulosa 

Davlat-xususiy sheriklik loyihalarining samaradorligini oshirishda, loyihalarning iqtisodiy 

va fiskal jihatdan kompleks baholash metodikasini takomillashtirish alohida ilmiy-amaliy 

ahamiyat kasb etadi. Bunda loyihalarning iqtisodiy samaradorligini baholashda xalqaro amaliyot 

tajribalarida keng foydalaniladigan Value for Money (VfM)  ya’ni budjet samaradorligi, 

investitsiya qaytimi hamda fiskal tavakkalchilik ko‘rsatkichlarini o‘zaro bog‘liq holda qo‘llash 

maqsadga muvofiq hisoblanadi. Mazkur yondashuv DXSh asosida amalga oshiriladigan 

investitsiya loyihalarining an’anaviy davlat moliyalashtirish mexanizmiga nisbatan iqtisodiy 

afzalliklarini aniqlash, davlat budjetining uzoq muddatli majburiyatlarini baholash va xususiy 

kapitalning kutilayotgan daromadliligini hisobga olish imkonini beradi. Shuningdek, qiymati 10 

mln AQSh dollaridan yuqori bo‘lgan DXSh loyihalarini SOURCE xalqaro platformasi orqali 

baholash, ularning yashil komponentlari va Barqaror rivojlanish maqsadlariga (SDGs) 

muvofiqligini aniqlash ekologik va ijtimoiy mezonlarni investitsiya qarorlariga integratsiya qilish 

muhim ahamiyatga ega. Natijada moliyaviy jihatdan barqaror, iqtisodiy samarali hamda ekologik 

va ijtimoiy talablarni hisobga oluvchi investitsiya loyihalari portfelini shakllantirish imkoniyatlari 

kengayadi. 

Yuqoridagi ilmiy yondashuvlarning o‘zaro uzviyligini ta’minlashda davlat-xususiy 

sheriklik loyihalarini uzoq muddatli dasturiy boshqaruv asosida amalga oshirish mexanizmini 

takomillashtirish muhim hisoblanadi. Xususan, 2024–2030-yillarda DXSh loyihalarini dasturiy 

yondashuv asosida shakllantirish, salohiyatli investorlar bilan loyihalarning rentabellik darajasi, 

amalga oshirish muddatlari va moliyalashtirish mexanizmini oldindan muvofiqlashtirish 

investitsiya jarayonlarining izchilligini ta’minlashga xizmat qiladi. Mazkur yondashuvni 

institutsional jihatdan qo‘llab-quvvatlashda Iqtisodiyot va moliya vazirligi huzuridagi “Davlat-

xususiy sheriklik loyihalari markazi” loyiha ofisining muvofiqlashtiruvchi funksiyalarini 

rivojlantirish, investitsiya dasturlarining amalga oshirilishini monitoring qilish va loyihalarni 

tayyorlash jarayonlariga uslubiy ko‘maklashish muhim ahamiyatga ega. Shu bilan birga, DXSh 

loyihalarida mahalliy kontent ulushini oshirish, mahalliy korxonalarning ishtirokini 

rag‘batlantirish va loyihalarni milliy valyutada moliyalashtirish bo‘yicha institutsional salohiyatni 

rivojlantirish investitsiya resurslaridan foydalanish samaradorligini oshirish hamda valyuta 

tavakkalchiliklarini kamaytirishga xizmat qilishi mumkin. 

Umuman olganda, amalga oshirilgan tadqiqotlar davlat-xususiy sheriklik munosabatlarini 

rivojlantirishning ustuvor yo‘nalishlari o‘zaro mustaqil mexanizmlar emas, balki yagona 

investitsion-institutsional tizimning tarkibiy elementlari ekanligini ko‘rsatmoqda. Bunda 

loyihalarni kompleks mezonlar asosida ustuvorlashtirish investitsiya resurslarini samarali 

taqsimlashga, ko‘p manbali moliyalashtirish ularning moliyaviy ta’minotini mustahkamlashga, 

raqamli boshqaruv va raqobatbardosh tender mexanizmlari investitsiya jarayonlarining 

shaffofligini oshirishga, kompleks samaradorlik baholash investitsiya qarorlarining iqtisodiy 

asoslanganligini kuchaytirishga, dasturiy-institutsional boshqaruv esa mazkur jarayonlarning uzoq 

muddatli muvofiqligini ta’minlashga xizmat qiladi. Shu jihatdan ushbu yo‘nalishlarni o‘zaro 

integratsiyalash milliy iqtisodiyotni transformatsiyalash sharoitida davlat-xususiy sheriklik 

munosabatlarini sifat jihatidan yangi bosqichga olib chiqishning muhim ilmiy-uslubiy asosi 

hisoblanadi. 

